
Banca Chantunala Grischuna avra las portas a Glion  
Nov concept: dapli cussegliaziun ed avert pli ditg 
 
Cuira, ils 22 da matg 2017 – Suenter tschintg emnas cun lavurs da renovaziun vegn averta oz la sedia 
regiunala da la Banca Chantunala Grischuna (BCG) a Glion. En il center stattan la halla per clientas e 
clients, concepida dal tuttafatg nov, e la cussegliaziun extendida. 
 
La dumonda suenter transacziuns cun daners contants e servetschs simpels al spurtegl è sa sminuida 
marcantamain ils davos onns. Las clientas ed ils clients fan lur fatschentas bancaras sur chanals electronics e 
van mo pli en ina filiala pervia da basegns individuals. Cun il nov concept da filialas a Glion rimna la BCG 
emprimas experientschas.  
 
La nova halla per clientas e clients sco lieu d’inscunter  
Sco recepziun serva il post da contact central en la nova halla per clientas e clients. Ils cussegliaders van enturn 
libramain e sa drizzan directamain als clients. Ina lounge cun maschina da café envida a far ina pausa e dat la 
pussaivladad da tgirar activamain la clientella. «Dapi onns vegnan adina pli paucas fatschentas fatgas al 
spurtegl. Uss è il mument dad ir novas vias», declera Thomas Roth, commember da la direcziun, il nov 
concept da filialas e las investiziuns correspundentas. La BCG veglia sa posiziunar sco banca da cussegliaziun 
moderna, cuntinuescha Roth. La concepziun da la halla per clientas e clients è vegnida realisada en stretga 
collavuraziun cun Andrea Lardelli, il spezialist per in’architectura d’interiurs che profilescha marcas.  
 
Dapli temp per clientas e clients – dapli cussegliaziun 
La BCG porscha er en l’avegnir l’entira paletta da servetschs bancars. En la nova sedia regiunala a Glion capita 
quai però senza spurtegls classics. Las capacitads che vegnan libras po la BCG impunder – senza reducir 
persunal – per rinforzar la cussegliaziun. Sche pussaivel vegnan ils clients manads directamain en ina stanza da 
seduta per ina cussegliaziun cumplessiva. Igl avantatg è ch’els èn pli spert en il dretg lieu e na ston betg star en 
colonna. Ils cussegliaders a la recepziun mettan a disposiziun ils servetschs bancars usitads sco empustaziuns 
da cartas e pajaments. «Cun il nov concept da filialas è la banca anc pli datiers dals clients ed ha dapli temp per 
ina cussegliaziun individuala», sa legra Christian Alig, il manader da la regiun Glion.  
 
Novs apparats per fatschentas bancaras simplas 
Per fatschentas bancaras simplas stattan a disposiziun apparats multifuncziunals da la pli nova generaziun. Las 
suandantas funcziuns èn pussaivlas: pajaments en francs svizzers ed euros cun scumpartiziun da bancnotas 
tenor giavisch, midar bancnotas en munaidas e cuntrari, cumprar rollas da munaida, transportar daners d’in 
conto sin l’auter e dumandar il saldo dal conto. Tenor basegn gidan ils cussegliaders las clientas ed ils clients. 
Ils automats èn accessibels en la zona da 24 uras er ordaifer ils temps d’avertura.  

Avert pli ditg e soluziuns digitalas extendidas 
Las clientas ed ils clients profiteschan per immediat dal fatg che la banca è averta pli ditg, numnadamain fin las 
18.00. «Discurs da cussegliaziun individuals èn anc adina pussaivels sin dumonda, era tar las clientas ed ils 
clients a chasa», explitgescha Christian Alig, il manader da la regiun Glion, l’impurtanza dal contact persunal. A 
medem temp investescha la BCG en sias soluziuns digitalas, cun las qualas ella vul facilitar las fatschentas 
bancaras per la clientella. In exempel è il center da clients, nua ch’ins po empustar online daners contants che 
vegnan lura tramess a chasa. In’ulteriura purschida è l’assistent da finanzas online per ina survista detagliada da 
tut las transacziuns. Dapli infurmaziuns davart las purschidas digitalas da la BCG chattais Vus sut 
gkb.ch/digital.  
 
 
 
Contact per ils collavuraturs da medias: 
Banca Chantunala Grischuna, Medias & Investor Relations, chascha postala, 7001 Cuira 
Thomas Müller, thom.mueller@gkb.ch, telefon +41 81 256 83 11 
Plutarch Chiotopulos, plutarch.chiotopulos@gkb.ch, telefon +41 81 256 83 13 
 

La Banca Chantunala Grischuna sin:  
gkb.ch/medien  |  Twitter  |  Facebook  |  YouTube  |  Flickr  |  Xing 
 
 

 

Banca Chantunala Grischuna – il leader en il Grischun 
 

La Banca Chantunala Grischuna porscha tut quai ch’i dovra per ina banca universala moderna – per persunas privatas, l’economia ed il maun 
public. La banca occupa 1’015 collavuraturas e collavuraturs (stadi dals 31-12-2016). En il chantun Grischun cun sias numerusas vals e pliras 
linguas, è l’interpresa represchentada cun 58 agenturas, la sedia principala sa chatta a Cuira. La Banca Chantunala Grischuna è participada a la 
Banca Privata Bellerive SA a Turitg ed a la Albin Kistler SA a Turitg. En il resultat annual preschenta ella cun ina summa da bilantscha da CHF 
23,9 milliardas in gudogn dal concern da CHF 168,5 milliuns. Il scrit da participaziun BCG è quotà a la bursa dapi ils 10 da settember 1985. 
 

Termins 
Rendaquint semestril 2017: 27 da fanadur 2017 
Quint annual 2017: 9 da favrer 2018 
Radunanza dals participants: 5 da matg 2018 

